ბატონო გიორგი,
შპს „რეგიონული ჯანდაცვის ცენტრის“ (შემდეგში - „შემძენი“) დირექტორის 2019 წლის 21 აგვისტოს წერილი (N13/651, სამინისტროში რეგისტრაციის N116526), პირდაპირ კავშირშია ჩემს მიერ მინისტრის 2019 წლის 8 მაისის N01-9161/ო ბრძანებით დამტკიცებულ „ჯანმრთელობის დაცვის პროგრამებისა და ინფრასტრუქტურული საკითხების საკოორდინაციო საბჭოსთვის“ (შემდეგში - „საბჭო“) 5 აგვისტოს წარდგენილ (N01-7873) მოხსენებით ბარათთან. 
„შემძენს“ წერილით წარმოდგენილი აქვს შპს „დმანისის ცენტრალური საავადმყოფოს“ 100% წილის  „გამსხვისებლის“ -  შპს „ალიანს მედი+“-სა და მას შორის,  2018 წლის 24 სექტემბერს გაფორმებულ N24/09/18 ხელშეკრულებაზე დამატებითი შეთანხმების სამუშაო ვერსია (პროექტი). წარმოდგენილი შეთანხმების მიზანია, „გამსხვისებლის“ მხრიდან უძრავ ქონებაზე გარკვეული სამუშაოების შესრულებისათვის ახალი ვადის დამატებით განსაზღვრა, რომელიც წილის გასხვისების დროისათვის (2018 წლის 24 სექტემბერი) შესაბამისობაში უნდა ყოფილიყო სამედიცინო საქმიანობის ნებართვებისა და ლიცენზიებისათვის განსაზღვრულ მოთხოვნებთან. შეთანხმების პროექტის წარმოდგენის პერიოდთან და მის პირობებთან დაკავშირებით ჩნდება მთელი რიგი დასაზუსტებელი საკითხებისა, რაზედაც ვისაუბრებ ქვემოთ და ფაქტობრივი გარემოებებიდან გამომდინარე, ვფიქრობ, არ იქნება საფუძვლებს მოკლებული.

(1) ხელშეკრულების გაფორმების შემდეგი პერიოდი
ზემოაღნიშნული წილის ნასყიდობის ხელშეკრულების საფუძველზე, ანგრიშსწორება განხორციელდა 2018 წლის 25 სექტემბერს. ხელშეკრულების სპეციფიკური პირობების მიხედვით, „გამსხვისებელი“ ადასტურებდა (ტერმინია ხელშეკრულებიდან), რომ ხელშეკრულების გაფორმების თარიღამდე, დაწესებულების ინფრასტრუქტურული მდგომარეობა შეესაბამებოდა მისთვის გაცემული სამედიცინო საქმიანობის ნებართვებისა და ლიცენზიების საქართველოს კანონმდებლობით გათვალისწინებულ მოთხოვნებს. ამასთან, „თუკი წინამდებარე ხელშეკრულების ხელმოწერის შემდეგ 30 კალენდარული დღის ვადაში „შემძენი“ გამოავლენს ხარვეზს სამედიცინო საქმიანობის ნებართვებისა და ლიცენზიების (ასევე, შესაბამისი დანართების) საქართველოს კანონმდებლობით გათვალისწინებულ მოთხოვნებთან შეუსაბამობას, რომელიც წარმოშობილია წინამდებარე ხელშეკრულების გაფორმების თარიღამდე, იგი ვალდებულია, შესაბამის ხარვეზზე წერილობითი ინფორმაცია მიაწოდოს „გამსხვისებელს“, რომელიც ვალდებულებას იღებს, რომ ხარვეზის დადასტურების შემთხვევაში, საკუთარი კომპეტენციის ფარგლებში, უზრუნველყოფს მის აღმოფხვრასთან დაკავშირებულ მოქმედებებს არაუგვიანეს, ,,შემძენისგან“  წერილობითი მიმართვის მიღებიდან 30 კალენდარული დღის ვადაში და აანაზღაურებს ამ ქმედებით დამდგარ ზიანს (არსებობის შემთხვევაში)“[footnoteRef:1].   [1:  ხელშეკრულების 3.7 პუნქტი;] 

„შემძენისათვის“ 2018 წლის 24 სექტემბერს გადაცემული იყო სტაციონარული დაწესებულების ნებართვა და მისი დანართები, მათ შორის, სანებართვო მოწმობის დანართები N003297, N003298 და N003302, შესაბამისად სამეანო, ნეონატოლოგიური და ინფექციური დაავადებების მკურნალობის სამედიცინო საქმიანობების თაობაზე.
ამასთან, ხელშეკრულების მიხედვით, „შემძენისთვის“ საკუთრებაში გადასულ უძრავ ქონებაზე ნივთობრივი ნაკლის აღმოჩენის შემთხვევაში, წერილობითი პრეტენზია, „შემძენის“ მიერ „გამსხვისებლისათვის“ წარდგენილი უნდა ყოფილიყო მიღება-ჩაბარების აქტის გაფორმებიდან 30 სამუშაო დღის ვადაში, ხოლო „გამსხვისებელს“, ნივთობრივი ნაკლის აღმოფხვრა (შეკეთებით ან თვისობრივად იდენტური ნივთით შეცვლის გზით), უნდა განეხორციელებინა საპრეტენზიო წერილის მიღებიდან 60 კალენდარული დღის განმავლობაში. „გამსხვისებელი“ აღნიშნული ვალდებულების შეუსრულებლობისათვის ვალდებული ხდებოდა პირგასამტეხლოს გადახდაზე, შეუსრულებელი ვალდებულების 0,1%-ის ოდენობით ყოველ ვადაგადაცილებულ დღეზე, მაგრამ არაუმეტეს შეუსრულებელი ვალდებულების სრული ოდენობის 10%-სა[footnoteRef:2].  [2:  ხელშეკრულების 3.8, 3.9, 3.10 და 3.11 პუნქტები;] 

უძრავ ქონებასთან დაკავშირებით, „შემძენის“ მიერ აღმოჩენილ ხარვეზებზე და მათი გამოსწორების თაობაზე „გამსხვისებელს“ ეცნობა  2018 წლის 17 ოქტომბერს, წილის ნასყიდობის ხელშეკრულების გაფორმებიდან 17 სამუშაო დღის შემდეგ. 
როგორც „გამსხვისებლის“ 2019 წლის 19 ივნისის N03/04/19 წერილშია აღნიშნული, მათი მხრიდან,  უძრავ ქონებაზე  ხარვეზების გამოსწორების დასტურის წერილი გაგზავნილი იყო 2018 წლის 26 დეკემბერს (17 ოქტომბრის წერილის გამოცემიდან 70-ე დღეს). ამ თარიღის შემდეგ, 2019 წლის 20 ივნისამდე, „გამსხვისებლის“ მხრიდან, უძრავ ქონებასთან დაკავშირებით სხვა მნიშვნელოვან მოქმედებებს ადგილი არ ჰქონია (აღნიშნულ მოქმედებებზე ვისაუბრებ ქვევით).  
უდავოა, რომ ხელშეკრულების 3.10 და 3.11 პუნქტების შესაბამისად, „გამსხვისებელი“ ვალდებულია, სულ მცირე 2018 წლის 26 დეკემბრიდან, გადაიხადოს პირგასამტეხლო. ამასთან, ხელშეკრულების 3.13 პუნქტის მიხედვით, პირგასამტეხლოს გადახდა მხარეს არ ანთავისუფლებს ხელშეკრულებით გათვალისწინებული ვალდებულების შესრულებისაგან.
(2) დაფინანსების საკითხის საბჭოზე განხილვა
„შემძენის“ მიერ „გამსხვისებელთან“ გაგზავნილ 2018 წლის 17 ოქტომბრის წერილში[footnoteRef:3], უძრავ ქონებასთან დაკავშირებით ასახულია შემდეგი ხარვეზები, რაც საჭიროებდა გამოსწორებას: [3:  წერილი N13/673;] 

1. ტუბკაბინეტი ფუნქციონირებს ბოქსირებულ პალატაში, შესაბამისად მოსაწყობია ტუბკაბინეტი;
2. სამშობიაროს მიმღებში არ არსებობს სანიტარული კვანძი და საშხაპე;
3. საევაკუაციო გასასვლელს არ გააჩნია კიბე;
4. გადაუდებელ მიმღებში (EMERGENCY) გასაკეთებელია სანიტარული კვანძი;
5. სამშობიარო ბლოკ-პალატაში დასამატებელია როზეტები;
6. პოსტ-ოპერაციულ პალატასა და ინტენსიური თერაპიის პალატას შორის გასაკეთებელია იზოლაცია;
7. ლაბორატორიაში გასამიჯნია შარდის ჩასაბარებელი და სისხლის ასაღები ოთახები, ასევე, არ არის სისხლის ასაღები სავარძელი;
8. არ არსებობს ნარჩენების შესანახი სათავსო.“
უნდა აღინიშნოს, რომ წარმოდგენილი თითოეული ხარვეზი წარმოადგენს შესაბამის სამედიცინო საქმიანობის ნებართვებისა და ლიცენზიების (ასევე, შესაბამისი დანართების) თაობაზე საქართველოს კანონმდებლობით გათვალისწინებულ მოთხოვნებთან შეუსაბამობას (კონსულტაციები გავიარეთ სსიპ-სამედიცინო საქმიანობის სახელმწიფო რეგულირების სააგენტოს ლიცენზირების და აკრედიტაციის დეპარტამენტში, ირმა ბურდულაძესთან და შორენა კინწმარიშვილთან).
უძრავ ქონებასთან დაკავშირებით, გარდა ზემოაღნიშნული 17 ოქტომბრის წერილისა, „შემძენს“  „გამსხვისებელთან“ 2019 წლის 23 ოქტომბრის წერილის დანართი 2-ით, წარდგენილი აქვს შემდეგი გამოსასწორებელი ხარვეზების ნუსხა:
„1. ჩილერებიდან არ ხდება ჰაერის შემოდინება საოპერაციოში და დერეფანში; 
2. საკანალიზაციო გამწმენდი სისტემა ,,ბიოტალი“ არ მუშაობს; 
3. მეორე სართულზე სახანძრო გასასვლელ კარებში კიბე არ არსებობს; 
4. პირველ სართულზე გასავლელი კარების კიბის ბოლო საფეხური მიწიდან დაშორებულია ერთ მეტრზე; 
5. გინეკოლოგიურ კაბინეტთან მისასვლელი გზა და კიბე გასაკეთებელია; 
6. მისასვლელი გზა გასაკეთებელია ჟანგბადის ბალონების საცავთან, დამატებითი წყლის ავზების საცავთან და, ასევე, გამათბობელი სისტემის ღუმელთან, რომლებიც მდებარეობს მიყოლებით; 
7. გათბობის ერთი ღუმელი არ მუშაობს; 
8. სათადარიგო წყლის ავზებიდან მომავალი წყლის ტუმბო არ მუშაობს; 
9. ჟანგბადის ბალონების, წყლის ავზებისა და ღუმელების სათავსოები დასალაგებელია; 
10. გამოსაცვლელია დერეფანში და მიმღებში მეტლახის ფილები; 
11. გამოსაცვლელია გათბობის რადიატორი 2 ცალი 70-იანი, ერთი ცალი მეტრიანი; 
12. კლინიკის ეზოს არ აქვს ღობე.“
„შემძენის“ მიერ აღმოჩენილ შეუსაბამობებთან დაკავშირებით, შედგენილია სარემონტო და სამშენებლო სამუშაოების სახარჯთაღრიცხვო დოკუმენტაცია, რომელიც  2019 წლის 13 მაისს, სამედიცინო დაწესებულებათა რეაბილიტაციისა და აღჭურვის 2019 წლის სახელმწიფო პროგრამიდან[footnoteRef:4] დაფინანსების მიღების მიზნით წარმოდგენილი[footnoteRef:5] იყო სამინისტროში. წარმოდგენილი ხარჯთაღრიცხვებით შესასრულებებილი სამუშაოების ღირებულებები შეადგენდა 200 721,17 ლარს. კერძოდ: [4:  საქართველოს მთავრობის 2019 წლის 28 იანვრის N10 დადგენილება;]  [5:  წერილი N 13/405;] 

	ლოკ. ხარჯთაღრიცხვის ნომერი
	სამშაოების დასახელება
	ღირებულება ₾

	ლოკ. ხარჯთ. N1
	რკინაბეტონის გზები და მოედნები
	47 134,34

	ლოკ. ხარჯთ. N2
	შემონაკირწლის მოწყობა
	5 382,74

	ლოკ. ხარჯთ. N3
	პანდუსი
	8 872,96

	ლოკ. ხარჯთ. N4
	სახანძრო კიბე
	7 177,57

	ლოკ. ხარჯთ. N5
	პანდუსი და ფოლადის კიბე N4
	7 613,74

	ლოკ. ხარჯთ. N6
	რკინაბეტონის კიბე N5-ის მოწყობა და კიბე N2-ზე შველერების მონტაჟი
	1 151,15

	ლოკ. ხარჯთ. N7
	რკინაბეტონის არხის მოწყობა
	12 826,87

	ლოკ. ხარჯთ. N8
	მოსაპირკეთებელი სამუშაოები
	18 071,02

	ლოკ. ხარჯთ. N9
	სანტექნიკა
	6 299,41

	ლოკ. ხარჯთ. N10
	ელექტროობა
	2 177,18

	ლოკ. ხარჯთ. N11
	სხვადასხვა
	14 245,20

	ჯამი
	130 952,19

	გაუთვალისწინებელი ხარჯი 3%
	3 928,57

	დღგ 18%
	24 278,54

	სულ, ხარჯთაღრიცხვებით
	159 159,30

	გათბობა - გაგრილების და ვენტილაციის მოწყობა
	41 561,87

	სულ 
	200 721,17


აქვე აღსანიშნავია, რომ საქართველოს მთავრობის 2019 წლის 28 იანვრის N10 დადგენილების შესაბამისად[footnoteRef:6], შპს „რეგიონული ჯანდაცვის ცენტრის“ მართვაში არსებული სამედიცინო დაწესებულების ფუნქციონირებისათვის საჭირო სარემონტო სამუშაოების შესყიდვისათვის გამოყოფილია 200 000,0 ლარი.  [6:  დადგენილების მე-2 მუხლის „დ“, „დ.ბ“ და მე-5 მუხლის 4 და 4.1  ქვეპუნქტები;] 

28 მაისს „შემძენის“ მიერ სამინისტროში, საქართველოს მთავრობის 2019 წლის 28 იანვრის N10 დადგენილების საფუძველზე გამოყოფილი სუბსიდიის ფარგლებში, წარმოდგენილი იყო მოთხოვნა[footnoteRef:7] (წარმოდგენილი იყო ხარჯთაღრიცხვები და ნახაზი) გადაუდებელი აუცილებლობიდან გამომდინარე, სამეანო მიმღების, ფთიზიატრიული კაბინეტის, სახანძრო კიბის და გათბობა/ვენტილაციის სისტემის მოწესრიგების შესახებ. წარმოდგენილი სამშენებლო-სარემონტო სამუშაოების ღირებულება, ხარჯთაღრიცხვებით, შეადგენდა 101 690,22 ლარს (თუმცა, წერილში მითითებულია ჯამური თანხა 98 507,05 ლარი).  [7:  წერილი N 13/453;] 

„შემძენის“ მიერ წარმოდგენილია შემდეგი სამუშაოების დასახელებები შესაბამისი ხარჯთაღრიცხვებით:
	სამშაოების დასახელება
	დასახელება ლოკალური ხარჯთაღრიცხვებით
	ღირებულება ₾

	ფთიზიატრიულ კაბინეტთან მისასვლელი პანდუსის მოწყობა
	პანდუსი (ლოკ. ხარჯთ. N3)
	8 872,96

	სახანძრო კიბის მოწყობა
	სახანძრო კიბე (ლოკ. ხარჯთ. N4
	7 177,57

	პანდუსის და კიბის მოწყობა სამეანო მიმღებამდე
	პანდუსი და ფოლადის კიბე N4 (ლოკ. ხარჯთ. N5)
	7 613,74

	სამეანო და ფზიატრიული კაბინეტის მოწყობა
	მოსაპირკეთებელი სამუშაოები (ლოკ. ხარჯთ. N8)
	21 191,19

	სანტექნიკა
	სანტექნიკა (ლოკ. ხარჯთ. N9)
	6 299,41

	ელექტროობა
	ელექტროობა (ლოკ. ხარჯთ. N10)
	2 177,18

	გათბობა - გაგრილების და ვენტილაციის მოწყობა
	48 358,17

	სულ
	101 690,22


უნდა აღინიშნოს, რომ „შემძენის“ მიერ 13 მაისს და 28 მაისს წარმოდგენილ ზოგიერთ  ხარჯთაღრიცხვაში გაზრდილია, როგორც შესასრულებელი სამუშაოები, ასევე მათი ღირებულებები. კერძოდ, 13 მაისს წარმოდგენილ ლოკალური ხათჯთაღრიცხვა N8-ის  (მოსაპირკეთებელი სამუშაოები) ღირებულება დამატებითი სამუშაოების დაგეგმვის ხარჯზე გაზრდილია 3 120, 17 ლარით. ხოლო, გათბობა - გაგრილების და ვენტილაციის მოწყობის ხარჯთაღრიცხვა, ასევე დამატებითი სამუშაოების ხარჯზე, გაზრდილია 6 796,30 ლარით, სადაც შეყვანილია გაუთვალისწინებელი ხარჯები 5%-ის და დღგ 18%-ის ოდენობით, რაც არ არის გათვალისწინებული 28 მაისს წარმოდგენილი, სხვა 53 332,05 ლარის ღირებულების ხარჯთაღრიცხვებში. 
7 ივნისს საბჭომ განიხილა „შემძენის“ მიერ 28 მაისს წარმოდგენილი ხარჯთაღრიცხვებით შესასრულებელი სამუშაოები[footnoteRef:8], სადაც ხაზი გაესვა იმ საკითხს, რომ ხელშეკრულების ფარგლებში „გამსხვისებლის“ ვალდებულებას წარმოადგენდა ხარჯთაღრიცხვებით წარმოდგენილი პრობლემების მოგვარება და ინფრასტრუქტურის მოწესრიგება.  [8:  საბჭოს 2019 წლის 7 ივნისის ოქმი;] 

ამასთან, აღსანიშნავია შემდეგი ფაქტობრივი გარემოება: როგორც ზემოთ არის ნახსენები, წილის ნასყიდობის ხელშეკრულება გაფორმდა 2018 წლის 24 სექტემბერს, ამავე დღეს „შემძენს“ გადაეცა სტაციონარული დაწესებულების სანებართვო მოწმობა და დანართებით, მათ შორის, სამეანო და ინფექციური დაავადებების მკურნალობის სამედიცინო საქმიანობების დანართები. 
2018 წლის 24 სექტემბერის წილის ნასყიდობის ხელშეკრულების 3.7 პუნქტის თანახმად, „გამსხვისებელი“ ადასტურებდა, რომ ხელშეკრულების გაფორმების თარიღამდე, დაწესებულების ინფრასტრუქტურული მდგომარეობა შეესაბამებოდა მისთვის გაცემული სამედიცინო საქმიანობის ნებართვებისა და ლიცენზიების საქართველოს კანონმდებლობით გათვალისწინებულ მოთხოვნებს. თუმცა „შემძენმა“ საბჭოზე წარმოადგინა სამეანო მიმღების და ფთიზიატრიული კაბინეტის მოწყობაზე სამშენებლო-სარემონტო სამუშაოებზე ხარჯთაღრიცხვები.   
2017 წლის 3 თებერვალს, საქართველოს მთავრობის N56 დაგენილებით[footnoteRef:9], განისაზღვრა სამეანო-ნეონატალური მომსახურების შემთხვევაში, სტაციონარის დამატებითი მოთხოვნები. ხოლო ფთიზიატრიული კაბინეტის მოწყობაზე მოთხოვნები[footnoteRef:10] უცვლელია 2010 წლიდან. [9:  შევიდა ცვლილება „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბერის  N 385 დადგენილებაში;]  [10:  საქართველოს მთავრობის 2010 წლის 17 დეკემბერის  N 385 დადგენილება „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“  და საქართველოს მთავრობის 2010 წლის 22 ნოემბრის  N 359 დადგენილება „მაღალი რისკის შემცველი სამედიცინო საქმიანობის ტექნიკური რეგლამენტის დამტკიცების თაობაზე“;] 

აღნიშნულიდან გამომდინარე, შიდა აუდიტის დეპარტამენტი მიიჩნევს, რომ სამეანო მიმღები და ფთიზიატრიული კაბინეტი, დადგენილი მოთხოვნების შესაბამისად, მოწყობილი უნდა ყოფილიყო 2018 წლის 24 სექტემბრის წილის ნასყიდობის ხელშეკრულებამდე (ხელშეკრულების 3.7 პუნქტი), და/ან წინააღმდეგ შემთხვევაში, მათი მოწყობა წარმოადგენს „გამსხვისებლის“ დაფინასების საგანს.  
თუმცა, საბჭოს გადაწყვეტილებით ზოგიერთი სერვისების (სამეანო და ფთიზიატრიული) უწყვეტობის მიზნით, გაიცა თანხმობა სარეაბილიტაციო სამუშაოების შესრულებაზე და სამინისტროს შიდა აუდიტის დეპარტამენტს დაევალა ხელშეკრულებით განსაზღვრული წილის (ქონების) შესყიდვის შესწავლა.
საბჭოს 7 ივნისის გადაწყვეტილების შემდეგ, კერძოდ, კი 20 ივნისს, „გამსხვისებლის“ მიერ სამინისტროში წარმოდგენილი იყო საპასუხო წერილი, „შემძენის“ მიერ, მასთან, 2019 წლის 17 აპრილს წარდგენილ[footnoteRef:11] ხარჯთაღრიცხვებთან დაკავშირებით. წერილში საუბარია, რომ „გამსხვისებელს“ ხელშეკრულების გაფორმების შემდეგ, 2018 წლის 23 ოქტომბერს „შემძენის“ N13/696 წერილით ეცნობა დაფიქსირებული ხარვეზების შესახებ მოძრავ და უძრავ ქონებასთან დაკავშირებით. ამასთან, ზოგიერთი სამუშაოს შესრულებაზე გაცხადებულია თანხმობა, რომლებიც ასახულია  შეთანხმების პროექტში, კერძოდ: [11:  წერილი N 13/351;] 

1. ჩილერებიდან ჰაერის შემოდინების სისტემის შეკეთება საოპერაციოში და დერეფანში,
2. მეორე სართულზე სახანძრო გასასვლელ კარებში კიბის მოწყობა,
3. პირველ სართულზე გასასვლელი კარების ბოლო საფეხურის, მიწიდან დაშორებილის შეკეთება,
4. გენიკოლოგიურ კაბინეტთან მისასვლელი გზის და კიბის შეკეთება,
5. ჟანგბადის ბალონების საცავთან, დამატებითი წყლის ავზების საცავთან და ასევე გამათბობელი სისტემის ღუმელთან მისასვლელი გზის შეკეთება, 
6. გათბობის ერთი ღუმელის შეკეთება,
7. სათადარიგო წყლის ავზებიდან მომავალი წყლის ტუმბოს შეკეთება,
8. ინფექციური ბოქსირებული პალატის და ტუბკაბინეტის მოწყობის უზრუნველყოფა ამისთვის შერჩეულ/გამოყოფილ ადგილზე,
9. სამშობიაროს მიმღებში სანიტარული კვანძის და საშხაპის მოწყობა. 
შედეგად, „გამსხვისებლის“ მიერ სამუშაოებზე გამოთქმული თანხმობა მოიცავს „შემძენის“ 2018 წლის 17 ოქტომბერს წარდგენილი[footnoteRef:12] რვა დაფიქსირებული ხარვეზიდან სამი მათგანის გამოსწორებას: ტუბკაბინეტის მოწყობას, სამშობიაროს მიმღებში სანიტარული კვანძის და საშხაპის მოწყობას, საევაკუაციო გასასვლელის კიბის მოწყობას. ამასთან, „გამსხვისებელს“ თანხმობა აქვს გაცხადებული „შემძენის“ მიერ  23 ოქტომბრის წერილით[footnoteRef:13] წარდგენილი ზოგიერთი ხარვეზის გამოსწორებაზე. გარდა აღნიშნული სამუშაოებისა, შეთანხმების პროექტში ასახულია სამშობიარო ბლოკ-პალატაში დამატებითი როზეტების მოწყობაც.   [12:  წერილი N13/673;
]  [13:  წერილი N13/696;] 

„გამსხვისებლის“ წერილში შესასრულებელი სამუშაოების დასახელებები, ძირითადად, არ ემთხვევა ხარჯთაღრიცხვებით წარდგენილ დასახელებებს. თუმცა, იმ სამუშაოების დასახელებები, რომელთა იდენტიფიცირებაც იყო შესაძლებელი, შედარდა „შემძენის“ მიერ სამინისტროში 13 და 28 მაისს წარმოდგენილი ხარჯთაღრიცხვებს, სადაც ადგილი აქვს სამუშაოების დასახელებების სრულ ან ნაწილობრივ დამთხვევებს, კერძოდ:

(3) შეთანხმების პროექტი  
„შემძენის“ ზემოაღნიშნული 2019 წლის 21 აგვისტოს N13/651 წერილიდან ირკვევა, რომ „გამსხვისებელთან“ კონკრეტული ათი დასახელების  სამუშაოზე მიღწეული იქნა შეთანხმება. წარმოდგენილი ათი დასახელების სამუშაოებიდან ერთის - გათბობის ერთი ღუმელის შეკეთება (1 484,16 ლარის ღირებულების) ემთხვევა ხარჯთაღრიცხვებით წარმოდგენილ სამუშაოებს. 
ამასთან, წერილით წარმოდგენილი შეთანხმებული სამუშაოების დასახელებებში არ არის წარმოდგენილი  შეთანხმებული სამუშაოების ღირებულებები, შედეგად უცნობია თუ რა ოდენობის თანხაზეა საუბარი. 
 „შემძენის“ მიერ წარმოდგენილი შეთანხმების პროექტის მე-3 მუხლში აღნიშნულია: „... წინამდებარე შეთანხმებაზე ხელმოწერით „შემძენი“ ერთმნიშვნელოვნად დაადასტურებს, ამავე შეთანხმების პირველი პუნქტით განსაზღვრული სამუშაოების ჯეროვნად, კეთილსინდისიერად, დათქმულ დროს და საქართველოს მოქმედი კანონმდებლობით დადგენილი წესით შესრულების შემდეგ მას აღარ აქვს უფლება, რომ „გამსხვისებელს“ მოსთხოვოს „ხელშეკრულების“ ან წინამდებარე შეთანხმების საფუძველზე რაიმე დამატებითი ვალდებულების შესრულება, ამავე პირობით „შემძენი“ უარს ამბობს „გამსხვისებლისათვის“ ხელშეკრულებით განსაზღვრული პირგასამტეხლოს გადახდის ვალდებულებაზე თუკი წინამდებარე შეთანხმებით დადგენილი წესით მოხდება „გამხსვისებლის“ მიერ ნაკისრი ვალდებულებების შესრულება“. 
უნდა აღნიშნოს, რომ თავის დროზე ხელშეკრულების პირობები შეთანხმებული იყო სამინისტროსთან და მისაღები იყო, როგორც „შემძენისთვის“, ასევე „გამსხვისებელისთვის“, მათ შორის, ხელშეკრულების 3.13 პუნქტი, რომლის მიხედვითაც პირგასამტეხლოს გადახდა მხარეს არ ანთავისუფლებდა ხელშეკრულებით გათვალისწინებული ვალდებულების შესრულებისაგან. 
წარმოდგენილი შეთანხმების პროექტი ცვლის ხელშეკრულებით განსაზღვრული პირგასამტეხლოს გადახდის ვალდებულებას, რომელიც წარმოადგენდა „გამსხვისებლისათვის“ ვალდებულების შესრულების ვადის გადაცილებისათვის ერთგვარ სანქციას, ამ შემთხვევაში ახალი შეთანხმების ხელმოწერის თარიღამდე. ამასთან, უნდა აღინიშნოს, რომ არსებობს პრეცედენტი, როდესაც „გამსხვისებელს“, მოძრავ ქონებათან დაკავშირებით, გადახდილი აქვს (2019 წლის 20 მარტი) ხელშეკრულებით გათვალისწინებული პირგასამტეხლო 30 772,75 ლარის ოდენობით.
ყოველივე აღნიშნულიდან გამომდინარე პასუხები უნდა გაეცეს შემდეგ კითხვებს: 
(1) „გამსხვისებლის“ მხრიდან შერჩეულია და გაცხადებულია თანხმობა „შემძენის“ 2018 წლის 17  და 23  ოქტომბერის წერილებით წარდგენილ სამუშაოებზე, ამასათან, უცნობია წერილებში ასახული სხვა სამუშაოების მდგომარეობა - შესრულებულია თუ არის შესასრულებელი, და თუ შესასრულებელია მაშინ უცნობია რატომ არ არის სახული, ან რის სანაცვლოდ მოხდა ხელშეკრულების შეთანხმების პროექტში მათი არ გათვალისწინება;
(2) გასათვალისწინებელია, რომ საქართველოს მთავრობის 2019 წლის 28 იანვრის N10 დადგენილების შესაბამისად[footnoteRef:17], „შემსყიდველის“ მართვაში არსებული სამედიცინო დაწესებულების ფუნქციონირებისათვის საჭირო სარემონტო სამუშაოების შესყიდვისათვის სახელმწიფო ბიუჯეტიდან გამოიყო 200 000 ლარი.   [17:  დადგენილების მე-2 მუხლის „დ“, „დ.ბ“ და მე-5 მუხლის 4 და 4.1  ქვეპუნქტები;] 

2019 წლის 13 მაისს „შემსყიდველის“ მიერ წარმოდგენილი იყო 200 721,17 ლარის ღირებულების სარემონტო სამუშაოების ხარჯთაღრიცხვები. შესაბამისად, ინტერესის საგანს წარმოადგენს თუ რამდენად ასახავს ზოგიერთი სერვისების უწყვეტობის მიზნით განსახორციელებელი სამუშაოების ჩამონათვალი აუცილებლობას, თუ ის მისადაგებული იყო მთავრობის დადგენილებით განსაზღვრულ ოდენობასთან. ამასთან, გასათვალისწინებელია ისიც, რომ 28 მაისს, „შემსყიდველის“ მიერვე სამინისტროში წარმოდგენილი იყო იმავე სერვისების უწყვეტობის მიწოდების მიზნით 101 690,22 ლარის   ღირებულების სამუშაოების დაფინანსების მოთხოვნა;
(3) ხელშეკრულების შეთანხმების პროექტში არ არის გათვალისწინებული „გამსხვისებლის“ მიერ განსახორციელებელი სამუშაოების ღირებულებები და შესასრულებელი სამუშაოების დასახელებები, ძირითადად, არ ემთხვევა ხარჯთაღრიცხვებით წარმოდგენილ დასახელებებს. ამასთან, „შემძენის“ მიერ 28 მაისს დაფინანსების მოთხოვნით წარმოდგენილი 101 690,22 ლარის ღირებულების ხარჯთაღრიცხვებთან, შეთანხმების პროექტით წარმოდგენილი განსახორციელებელი სამუშაოების   შედარებით, ადგილი აქვს სამუშაოების სრულ ან ნაწილობრივ დამთხვევას, შედეგად, ბიუჯეტიდან მოთხოვნილი თანხა, სავარაუდოდ, იქნება ბევრად ნაკლები ვიდრე არის 200 721,71 ლარი, ან 101 690,22 ლარი. 
(4) ხელშეკრულების შეთანხმების პროექტით, „გამსხვისებლის“ მიერ განსახორციელებელი სამუშაოების ღირებულების წარმოუდგენლობა,  ხომ არ არის პირგასამტეხლოსგან თავის არიდების მცდელობა, რადგანაც, ვადებიდან გამომდინარე, მისი ოდენობა შეადგენს შესასრულებელი სამუშაოების 10%-ს.  

